                          Plazmatik hüceyrələr
      İmmun sisteminin əsas hüceyrəsi leykositlərin,yaxud ağ qan hüceyrələrinin bir növü olan limfositlərdir.Limfositlərin ümumi miqdarının ⅓ hissəsini təşkil edir.Yetkin limfositlər B- və T-limfositlər olmaqla iki populyasiyaya bölünürlər.B-limfositlər quşlarda Fabrisius kisəsi adlanan orqanda,məməlilərdə isə ona ekvalent orqanlarda polipotent kök hüceyrələrindən antigendən asılı olmadan differensasiya olunmaqla əmələ gəlirlər.Quşlarda Fabrius kisəsi limfoepitelial orqandır,kloakanın arxa divarında yerləşir.Cücələrdə Fabrisius kisəsinin kənar edilməsi ,onların anticisim hazırlamaq qabiliyyətinin davamlı olaraq azalmasına səbəb olur.Halbuki timusun kənarlaşması bu prosesi təsir etmir.
    Məməlilərdə,o cümlədən insanlarda Fabrisius kisəsi olmur.Buna görə də,humoral immunitetin mərkəzi orqanının orqanizmin harasında yerləşməsi məsələsi hələlik öyrənilmişdir.Bəzi tədqiqatcıların fikrincə,məməlilərdə Fabrisius kisəsinə ekvivalent orqan bağırsaq limfoid törəmələridir.İmmunoloqların böyük əksəriyyəti humoral immunitetin mərkəzi orqanının sümük iliyi olması fikrindədir.Bizim fikrimizcə,insalarda humoral immunitetin mərkəzi orqanının udlaq həlqəsinin limfoid törəmələrinin olduğunu söyləmək daha düzgün olardı.Müşahidələrimizə görə,uşaq yaşlarında udlaq badamcıqlarının adenoektomiyası çox hallarda bu pasientlərdə sonralar immunoqlobulinlərin hasilatının zəifləməsinə və onlarda «soyuqlama» xəstəliklərinə qarşı həssaslığın yüksəlməsinə səbəb olur.
    B-limfositlər qanda dövr edən limfositlərin 5-15%-ni təşkil edir. Səthində hansı strukturların yerləşməsindən asılı olaraq B-limfositlər yarımnövlərə(subpopulyasiyalara) ayrılır. Onların fərqləndirici səthi strukturları-reseptorları(ingiliscə,B-cell reseptor-BCR) deyilir. Məlum olmuşdur ki,periferik qanda olan B-limfositlərin əksəriyyəti öz səthində İgM və İgD immunoqlobulin reseptorları ekspressiya edir. Qanda dövran edən B-limfostilərin 10%-ə qədəri İgG,İgA və İgE reseptorları ekspressiya ekspressiya edir. Əlavə olaraq B-limfositlərin səthində immunoqlobulinlər bəzi köməkçi molekulalarla assosiasiyada antigendaşıyıcı reseptor kompleksini əmələ gətirir.
 B-limfositlərin səthində bir çox funksional molekullar da ekspressiya olunur. Bunlar eyni zamanda markerlər funksiyasını ifa edirlər. Onların böyek hissəsi öz səthində T-limfositlərlə qarşılıqlı təsir üçün çox önəmli olan ıı sinif MHC antigenləri daşıyırlar.B-hüceyrələrin səthində eyni zamanda komplement kompenentləri üçün reseptorlar (CD35 və CD21) ekzogen İgG üçün reseptorlar da var. Sonuncular B-limfositlərin aktivliyini zəiflətmək üçün siqnalları qəbul edir. B-limfositlərin digər səthi strukturlarına immunokompetent hüceyrələrin identifikasiyası üçün istifadə olunam CD9,20,22 və s. markerləri aiddir. 
Yad antigenlər,ATEH və T-limfositlərlə qarşılıqlı əlaqədən sonra B-limfositlər aktivləşir,çoxalır və immunoqlobulinlərin fabrikləri adlanan plazmatik hüceyrələrin inkişafına başlanğıc verirlər. Plazmatik hüceyrələr orqanizmə daxil olmuş antigenlərə qarşı spesifik immunoqlobulinlər,yaxud anticisimlər sintez edirlər.
 Son zamanlar B-limfositlərin də AAOHS qabiliyyətinin olması haqda da məlumatlar əldə edilmişdir. Müəyyən olunmuşdur ki,B-limfositlər öncədən immunizasiya olunmamış orqanizmdə virusla yoluxmuş hədəf-hüceyrələrini lizisə uğrada bilir. Anticisimlərin iştirak etmədiyi bu proses çox güman ki,limfositotoksinlərlə həyata keçirilir.
